Ta’lim muassasalarida ma’naviy-ma’rifiy va “Ertalabki saflanish” tadbirlari hamda “Mamlakatimiz va dunyo yangiliklari” mavzusida dunyoda va yurtimiz hayotida ro‘y berayotgan eng muhim ijtimoiy-iqtisodiy yangiliklar to‘g‘risida tezkor ma’lumotlar berib borilishini samarali  tashkil etish bo‘yicha TAVSIYА
Ma’naviy-ma’rifiy tadbirlarni mazmunli, qiziqarli, to‘laqonli va samarali tashkil etish bo‘yicha talablar
Ta’lim muassasalari rahbariyati, o‘qituvchi-murabbiylar, Boshlang‘ich tashkilot yetakchilari va sinf rahbarlari tomonidan rejalashtirilgan madaniy-ma’rifiy tadbirlarning mazmun-mohiyatini o‘quvchilar o‘rtasida tezkor va keng yoritib borish hamda kutilayotgan natija haqida aniq ma’lumot berish.
Tadbirlarni o‘quvchilarning yoshi, bo‘sh vaqti va dars jarayoniga ta’sir qilmagan holda, darsdan oldin yoki darsdan keyin tashkil etishni inobatga olib rejalashtirish.

 Har bir tadbirning mazmun-mohiyatidan kelib chiqib (namunaviy reja, ssenariy), unga ijodiy yondashgan holda, tashabbuskorlik, izlanuvchanlik va faollik bilan tadbirni yuqori saviyada o‘tkazish va uning nufuzini oshirish choralarini ko‘rish.

Shuningdek, tadbirlarni tor doirada, faqat ijro uchun (xo‘ja ko‘rsinga) emas, balki ommaviyligini ta’minlagan holda manfaatdor tashkilot va idoralar vakillari hamda keng jamoatchilik ishtirokida tashkil etish.

Tadbirlar orqali o‘quvchilarning iste’dodi va qobiliyatlarini ochish, o‘ziga bo‘lgan ishonchni mustahkamlash, qo‘llab-quvvatlash va rag‘batlantirish.
 “Ertalabki saflanish” tadbirlarini tashkil etishning umumiy qoidalari
O‘quvchilarda milliy g‘urur, fidoyilik va vatanparvarlik ruhini shakllantirish hamda davlat ramzlariga bo‘lgan hurmatni mustahkamlash maqsadida ta’lim muassasalarida “Ertalabki saflanish” tadbirlari o‘quv yili davomida har haftaning dushanba kunlari qat’iy reja asosida barcha o‘quvchilarning to‘liq ishtirokida o‘tkaziladi.
“Ertalabki saflanish” tadbirlari ta’lim muassasalaridagi o‘quv jarayonining navbatligi (smenasi)ga qarab haftada bir yoki ikki marta tashkil etiladi, shuningdek, mavjud zaruratdan kelib chiqib, haftaning shanba kunlari ham o‘tkazilishi mumkin.

“Ertalabki saflanish” tadbirlari umumiy o‘rta ta’lim maktablari direktorlarining shaxsan rahbarligida Ma’naviy-ma’rifiy ishlar bo‘yicha direktor o‘rinbosari, “Yoshlar ittifoqi” yetakchisi va sinf rahbarlarining mas’ulligida, oldindan tasdiqlangan reja va tayyorgarlik ko‘rilgan dastur asosida tashkil etiladi.

 “Ertalabki saflanish” tadbirlarini tashkil etish tartibi
“Ertalabki saflanish” tadbirlari ta’lim muassasalarining yillik rejasida belgilangan vazifalari doirasida 34 haftaga mo‘ljallab tasdiqlangan reja asosida tashkil etiladi.

“Ertalabki saflanish” tadbirlari doimiy ravishda alohida ajratilgan maydonda shuningdek, ob-havoga qarab faollar yoki sport zalida o‘tkaziladi.
“Ertalabki saflanish” tadbirlari uchun maydon toza va ozoda, O‘zbekiston Respublikasining Davlat bayrog‘ini ko‘tarish uchun moslama (flag shtok) hamda har bir sinfga alohida joy belgilangan va ovoz kuchaytirgich tayyorlangan holda bo‘lishi talab etiladi.
“Ertalabki saflanish” tadbirlari o‘quv jarayoni boshlanishidan kamida 15-20 daqiqa oldin tashkil etilib, unda sinf rahbarlarining mas’ulligida sinflar uchun ajratilgan alohida joylarda o‘quvchilar tartib bilan saf tortib turishi ta’minlanadi (o‘quvchilarning kechikib kelishiga yo‘l qo‘yilmaydi).
“Ertalabki saflanish” tadbirlarini to‘laqonli o‘tishini ta’minlash maqsadida reja asosida o‘qituvchilar navbatchiligi tashkil etilib, ular tomonidan tadbir boshlanganidan to yakuniga qadar kamida 30-50 metr radiusda tadbir o‘tayotgan maydonga hech kim kiritilmaydi.
“Ertalabki saflanish” tadbirlari doimiy ravishda har haftada bir nafardan alohida yutuqlarga erishgan o‘quvchi (faol, a’lochi va namunali hulqqa ega) tomonidan O‘zbekiston Respublikasi Davlat bayrog‘ini tantanali ko‘tarish marosimi bilan boshlanadi. Unda barcha o‘qituvchi va o‘quvchilar tomonidan tik turgan holda, o‘ng qo‘l kaftini ko‘krakning chap tomoniga qo‘yib O‘zbekiston Respublikasi Davlat madhiyasi jo‘rlikda jonli ijro etiladi. 

“Ertalabki saflanish” tadbirlarida hafta davomida amalga oshiriladigan tashkiliy ishlar belgilanadi. Ma’naviy-ma’rifiy tadbirlarning mazmun-mohiyati ochib beriladi. Alohida yutuqlarga erishgan o‘quvchilar rag‘batlantiriladi. Hafta davomida o’quvchilar davomati yuqori bo’lgan sinf alohida e’tirof etilib, mazkur sinf o’quvchilariga shuningdek mahalla va ichki ishlar organlari nomidan ham og’zaki ravishda tashakkurnoma e’lon qilqinadi.

Mazkur tadbir jarayonida o‘quvchilar tomonidan “Mamlakatimiz va dunyo yangiliklari” mavzusida hafta davomida dunyo va yurtimiz hayotidagi eng muhim ijtimoiy-iqtisodiy yangiliklar berib boriladi (sinflar kesimida navbatma-navbat). Shu bilan birga o‘quvchilarning “Maktabning ichki tartib qoidalari” va “Odob-axloq qoidalari”ga rioya qilishi, ular o‘rtasida qarovsizlik va huquqbuzarliklarning oldini olish, huquqiy savodxonlikni oshirish kabi dolzarb vazifalar belgilanib, uning ijrosi to‘g‘risida hisobotlar eshitilib boriladi.

“Ertalabki saflanish” tadbirlari yakunida Davlat bayrog‘i tushirilib, saqlash uchun maktab direktoriga taqdim etiladi hamda sinf rahbarlari boshchiligida o‘quvchilar saf tortib navbatma-navbat sinf xonalariga yo‘l oladi.

Eslatma: O‘zbekiston Respublikasining Davlat bayrog‘i qonunda belgilangan tartibda o‘rnatiladi, muddati kelib eskirgan bayroq yangilanadi.
“Mamlakatimiz va dunyo yangiliklari” mavzusida hafta davomida dunyoda va yurtimiz hayotidagi eng muhim ijtimoiy-iqtisodiy yangiliklar berib borilishini samarali tashkil etish tartibi
“Mamlakatimiz va dunyo yangiliklari” mavzusida har hafta davomida dunyoda va yurtimiz hayotidagi eng muhim ijtimoiy-iqtisodiy yangiliklar to‘g‘risida ma’lumotlarni berib borish taqsimoti sinflar kesimida (navbatliligi ta’minlangan holda)  tasdiqlanadi va “Ertalabki saflanish” tadbirlari rejasiga kiritiladi.
 Taqsimotga muvofiq, ma’naviy-ma’rifiy ishlar bo‘yicha direktor o‘rinbosarining shaxsiy mas’ulligida har haftada ma’lumot beruvchi ikki nafar o‘quvchilar (o‘quv yili davomida navbatma-navbat mamlakatimiz va dunyo voqealarini yorituvchi)ning ro‘yxatlari shakllantiriladi, jadval shaklida tasdiqlanadi va e’lonlar taxtasi (doska)ga osib qo‘yiladi.

Har hafta davomida dunyoda va yurtimiz hayotiga oid ijtimoiy-iqtisodiy yangiliklarni yanada qiziqarli, mazmunli bo‘lishi uchun qo‘shimcha manbalar (internet, adabiyot, gazeta va jurnallar, foto)dan keng foydalangan holda tayyorlanadi, referat shaklida umumlashtiriladi hamda “Ertalabki saflanish” tadbirlarida birinchi o‘quvchi “Mamlakatimizda” va ikkinchi o‘quvchi “Dunyoda” bo‘layotgan ijtimoiy-iqtisodiy yangiliklar (o‘zbek, rus, chet tillarida)ni berib borishi sinf rahbarlari mas’ulligida amalga oshiriladi.

Shuningdek, sinf rahbarlari tomonidan haftalik ma’lumotlarni tayyorlashda sinfdagi barcha o‘quvchilarning jamoa bo‘lib ishlashi, sinflararo ijodiy raqobatni kuchaytirish hamda “Ertalabki saflanish” tadbirlarida har bir o‘quvchining faol ishtiroki ta’minlanadi.
Sinf rahbari tomonidan o‘quvchilar tayyorlagan referatlar jamlanadi, har hafta hamda o‘quv yili yakuni bo‘yicha o‘quvchilarning ijtimoiy-iqtisodiy yangiliklarni berib borishdagi ishtiroki kundalik daftarlariga qayd etib boriladi. 

Sinf rahbarlari tomonidan har hafta “Tarbiyaviy soatlar”da o‘quvchilarning tayyorlagan ijtimoiy-iqtisodiy yangiliklari atroflicha muhokama qilinadi va amaliy ko‘mak beriladi.

Shu bilan birga, “Ota-onalar majlislari” va Jamoat kengashi yig‘ilishlarida faol o‘quvchilar e’tirof etiladi (o‘quvchi haqida alohida ta’kidlab o‘tiladi, ota-onasiga minnatdorchilik bildiriladi, ma’naviy rag‘batlantiriladi).
Yuqorida ko‘rsatib o‘tilgan tavsiyalarga ijodiy yondashgan holda qo‘shimchalar kiritish mumkin. 
